
Talde Mistoko foru parlamentari eta VOXeko kide Emilio Jiménez Román jaunak honako mozio hau aurkezten du, 2026ko ekainaren 11ko Osoko Bilkuran eztabaidatu eta, kasua bada, onesteko:
Zioen azalpena
2018az geroztik Pedro Sánchez buru duen Gobernuaren inbestidura eta ondorengo kudeatzea zatiketa parlamentario handiko testuinguru batean gertatu da, eta ezaugarri izan du hainbat alderdi politikorekin akordioak egin behar izatea gobernuaren egonkortasuna bermatzeko. Egoera horrek eztabaida publiko bizia eragin du erabaki politiko jakin batzuen irismenari buruz eta erabaki horiek Estatuaren esparru instituzionalean duten eraginari buruz.
Neurri eztabaidagarrienen artean daude Kataluniako lider independentistei emandako indultuak eta 2017ko urriaren 1eko gertakariei lotutako amnistia-legearen onespena. Iritzi publikoaren eta klase politikoaren sektore zabalek jardun horiek babes parlamentarioa lortzeko eta mantentzeko mekanismo gisa interpretatu dituzte, eta horrek kezka sortu du, legearen aurreko berdintasuna eta botere-banaketa bezalako printzipioei eragin diezaiekeelako.
Era berean, ezarritako migrazio politikek, zeinek ezaugarri izan baitute irekitasun handiagoz jokatzea fluxu-kudeaketaren eta ehunka mila pertsonari eragin dieten ezohiko erregularizazio-prozesuen aurrean, kritikak jaso dituzte hainbat eremutatik. Adierazi da eragin negatiboa izan dezaketela oinarrizko zerbitzu publikoen jasangarritasunean, auzo batzuen kohesioan eta eremu jakin batzuetako kriminalitate-indizeetan, eta epe ertainean, neurri batean, hauteskunde-laguntza lortzeko estrategiei erantzun diezaieketelako hipotesia ere badago.
Askok eta askok zalantzan jarri dute, halaber, Gobernuaren jarduna krisien eta segurtasun-mehatxuen kudeaketari dagokionez. Muturreko gertaera klimatikoei –adibidez, 2024ko urrian Valentziako Erkidegoan izandako uholdeei– emandako erantzunak, 2025eko apirileko itzalaldi elektriko orokortuak, Guardia Zibileko kideen aurkako erasoak La Línea de la Concepción eta Huelvan, eta 2026ko urtarrilean Adamuzen eta Bartzelonan gertatutako tren istripu larriak, hildako kopuru handiarekin, agerian utzi dituzte herritarren segurtasunerako kritikoak diren arloetan planifikazioak, koordinazioak eta baliabide-lehenespenak izandako gabeziak.
Elementu horiez gain, Gobernuko presidentearen familia-inguruneko pertsonei, zuzeneko laguntzaileei eta haren alderdiko kide nabarmenei eragiten dieten hainbat prozedura judizial daude zabalik. Modu berezian, José Luis Rodríguez Zapatero Gobernuko presidente ohiaren inputazioak aurrekari garrantzitsu bat gehitzen du jarduera politikoaren fiskalizazio judizialaren egungo panoraman. Kasu horiek indartu egin dute botere-maila altuen balizko eredugarritasun-faltaren pertzepzioa, eta herritarrek erakundeengan duten konfiantza higatzen lagundu dute.
Instituzioak polarizatzen eta zalantzan jartzen diren agertoki horretan, indarrean dagoen konstituzio-ordena zalantzan jartzen duten indar politikoekiko aliantzei eusteak erabat baldintzatzen du egungo Gobernuaren iraupena. Espainiako herritarrek eskubidea dute zerbitzu publikoen funtzionamendu egokia bermatuko duen administrazioa izateko, segurtasunik ezaren aurrean erabakitasunez jardunen duena, etxebizitza-eskuratzea sustatuko duena eta Nazioaren subiranotasuna eta lurralde-osotasuna zalantzarik gabe defendatuko dituena.
Horregatik, eztabaida politiko, judizial eta kudeaketakoen metaketaren aurrean, bidezkoa da hauteskunde orokorretarako deialdia egiteko eskatzea, herri-subiranotasunak bere egungo nahia adierazi ahal izateko eta zilegitasun demokratiko berritua izanen duen gobernu bat eratzeko, konprometitua gardentasunarekin, kudeaketa publikoaren eraginkortasunarekin eta Espainiaren interes orokorraren lehentasunezko defentsarekin.
Horregatik guztiagatik, honako erabaki-proposamen hau aurkezten dugu:
1. Nafarroako Parlamentuak Espainiako Gobernua eta Nafarroako Gobernua premiatzen ditu Pedro Sánchezen gobernua, alderdia eta ingurune pertsonala ukitzen duten ustelkeria-eskandalu larri eta jarraituak gaitzets ditzaten, gure nazioa aurrekaririk gabeko narriatze-espiral batean murgilarazten ari baitira.
2. Nafarroako Parlamentuak Espainiako Gobernua eta Nafarroako Gobernua premiatzen ditu adieraz dezaten beharrezkoa dela hauteskunde orokorretarako berehalako deialdia egitea, Pedro Sánchezen kudeaketak gidari izan dituen ustelkeria politiko, moral eta ekonomikoaren aurrean, espainiarrei hautetsontzietan ahotsa emateko.

